
SÖZBAŞY

Hormatly okyjy!

Türkmenistanyň Ylymlar akademiýasynyň Halkara ylmy-tehnologiýa parkynyň ylmy-amaly 
elektron žurnalynyň şu sanyny siziň dykgatyňyza hödürleýäris.

Ylmyň dürli ugurlaryna bagyşlanan žurnalyň bu sanynda Türkmenistanda ylmyň ileri tutulýan 
ugurlaryna laýyklykda ýurdumyzyň we daşary ýurtlaryň alymlarynyň ýerine ýetiren ylmy işleri 
ýerleşdirildi.

«Tegelekde singulýar potensially elliptik deňleme» atly makalada, merkezi koordinatalar 
başlangyjynda bolan birlik tegelekde singulýar potensially elliptik deňleme üçin Dirihle meselesiniň 
otrisatel däl umumylaşdyrylan çözüwiniň üzňe nol nokadynyň töwereginde özüni alyp barşy 
öwrenilýär. Seredilýän meseläniň otrisatel däl umumylaşdyrylan çözüwiniň deňlemedäki potensial 
funksiýa görä barlygynyň we ýoklugynyň takyk şertleri tapylýar.

«Alapakyryň tohumynyň fitohimiki düzüminiň we hil görkezijileriniň innowasion usulda 
kesgitlenilişi» atly makalada alapakyryň tohumynyň mikroskopiýa barlagynyň netijeleri getirilýär, 
bejerijilik häsiýetleriniň aýratynlyklary we farmakognostik barlaglaryny geçirmek arkaly dermançylyk 
maksady üçin gerekli bolan hil görkezijileri kesgitlenilýär.

«Ýerli çig mallardan doňaklyga garşy ekologik taýdan arassa serişdeleriň alnyşy» atly makalada 
«Garabogazkarbamid» önümçilik birleşiginiň önümlerini çig mal hökmünde ulanmak arkaly 
doňaklyga garşy ekologiýa taýdan arassa serişdäni öndürmegiň tehnologiýasynyň ylmy esaslary 
işlenilip düzülýär. Türkmenistanda häzirki wagtda ulanylýan doňaklyga garşy serişdeleriň (natriý 
hloridiniň, çöl çägesiniň) ýerine ekologiýa taýdan arassa serişdeleri ulanmak teklip edilýär.

«Howanyň üýtgeýän şertlerinde Merkezi Köpetdagda we onuň dag eteklerinde duş gelýän 
guşlaryň ekologiýasy» atly makalada Merkezi Köpetdagda we dagetek landşaftlarda täze döredilen 
tokaý zolaklarynyň ornitofauna ýetirýän täsiri anyklanylýar. Esasy duş gelýän otrýadlar hökmünde 
laçynşekillileri (Falconiformes), towukşekillileri (Galliformes), atgarlawaçşekillileri (Apodiformes), 
kepderişekillileri (Columbiformes), doňuzguşşekillileri (Piciformes) we serçeşekillileri 
(Passeriformes) bellenilýär.

«Şorlaşan ýerleri dikeltmekde buýan köküniň galyndysyny peýdalanmagyň ähmiýeti» atly 
makalada, tebigy sorbent hökmünde buýan köküniň önümçilik galyndylaryny peýdalanmak arkaly 
ikilenji şorlaşma we şorlaşma hadysasyna täze sezewar bolan topraklarda duzlulygy peseltmek 
boýunça geçirilen işleriň netijeleri beýan edilýär. Buýan köküniň önümçilik galyndysyny topragyň 
ikilenji şorlaşmagynyň öňüni almakda tebigy sorbent hökmünde peýdalanmagyň örän ähmiýetlidigi 
ýüze çykarylýar.

«Türkmenistanyň şertlerinde ýerli goýun ýüňlerinden lanolini almagyň usuly» atly makala 
ýerli çig mallardan lanolini bölüp almaga bagyşlanyp, işiň dowamynda goýun ýüňünden lanoliniň 
bölünip alnyşy beýan edilýär. Alnan maddanyň ereýjiligi, dykyzlygy bahalandyrylyp, onuň lanoline 
mahsusdygy ýüze çykarylýar. Maddanyň gurluşyny barlamak boýunça furýe öwrüjili infragyzyl 
spektrofotometriýa enjamyndan alnan maglumatlar getirilýär.

«Köýtendagda ösýän çalymtyl sarygülüň ýerüsti böleginiň fitohimiki barlagy» atly makalada 
dermanlyk ösümlikleriň umumy kabul edilen melhemçilik makalarynyň talaplaryna laýyklykda 
çalymtyl sarygülüň ösümlik çig malynyň barlaglary ýerine ýetirilýär. Ösümlik çig malynyň düzüminde 
nemiň, saponinleriň, flawonoidleriň saklanýandygy, şeýle-de flawonoidleriň mukdary anyklanylýar.

Žurnalyň redaksiýasy makalalaryňyza sabyrsyzlyk bilen garaşýar.

Žurnalyň redaksion geňeşi

